PROPOSTA DA ALCALDÍA AO PLENO DA CORPORACIÓN MUNICIPAL

Sen lugar a dúbidas, o municipio de Santiago de Compostela viviu durante a primeira quincena do pasado mes de agosto unha situación excepcional derivada da vaga de incendios que asolou distintas zonas e parroquia do municipio con elevado risco, en moitos casos, para vidas e facendas de moitos concidadáns.

Desde o primeiro momento, por parte desta Alcaldía, adoptáronse todas as medidas necesarias para facer fronte a esta situación de emerxencia, creada de forma maliciosa por individuos conscientes do dano que a súa criminal actuación podía provocar.

Neste senso, a constitución dunha Comisión de Dirección e Coordinación, a suspensión de vacacións para todo o persoal directamente relacionado coa seguridade e a loita contra incendios e a infraestrutura dun operativo específico de resposta en todo o territorio municipal foron medidas necesarias adoptadas con toda a urxencia que a situación requiría, establecéndose ao tempo as prioridades de actuación fundamentais a tenor da enorme magnitude desta vaga de incendios e a continuidade dun feito climatolóxico claramente favorecedor da súa rápida propagación.

Non é momento agora, e seguramente tampouco sexa o lugar máis axeitado, para analizar as causas e motivacións dos incendios que asediaron nun so ao noso municipio senón ao conxunto de Galicia , especialmente ás provincias de Pontevedra e A Coruña, pero si de facer un primeiro balance do dano producido, do operativo posto en marcha e das medidas máis inmediatas para reparar o dano causado.
Por iso, en primeiro lugar, queremos expresar agradecemento e afecto aos veciños de Santiago, que con carácter xeral, tiveron un comportamento exemplar, tanto na colaboración na loita contra os incendios como na facilitación da información sobre aqueles que os provocaron. O seu ánimo e xenerosidade foron elementos determinantes para afrontar a difícil situación vivida.

En segundo lugar, un expreso recoñecemento ao traballo arduo, intenso e sacrificado de todos os membros do Corpo de Bombeiros, da Policía Municipal e de Protección Civil que estiveron á altura das adversas circunstancias vividas e foron a peza crave, no arco de bóveda, sobre os que se asentou o cumprimento dos obxectivos propostos e prioridades establecidas de salvagarda de vidas e domicilios dos nosos veciños. Estamos orgullosos do seu esforzo e traballo e así o trasladamos a todos os nosos concidadáns porque é nos momentos difíciles vividos cando se demostra a profesionalidade e o ánimo que ennobrece ao servizo público. Debemos estender tamén o noso agradecemento á Cruz Vermella e á empresa Aquagest, Cespa e Urbaser pola magnífica colaboración  prestada.
En terceiro lugar, quixeramos trasladar unha mensaxe de esperanza para todos. Tanto para as persoas que sufriron danos no seu patrimonio e facenda porque se están arbitrando canles para atender ao deterioro producido, a través do Estado e da Xunta de Galicia, como para o conxunto dos veciños posto que é vontade desta Alcaldía e de todos os grupos políticos representados neste Concello, proceder coa maior dilixencia a repoñer e recuperar o noso patrimonio urbano, forestal e agrario gravemente danado. Polo que presentamos a este Pleno unha serie de preguntas de urxencia que esperamos sexan ampliadas por este pleno corporativo.
A tenor da avaliación efectuada pola concellaría de Protección civil e Seguridade Cidadá e de Medio Ambiente, a superficie total afectada polos incendios forestais no municipio de Santiago de Compostela durante as dúas primeiras semanas do pasado mes de agosto, aproximouse ás 922 hectáreas, que unidas ás 200 hectáreas queimadas o pasado día 31, supón unha superficie de máis de 1.100 hectáreas, na súa maior parte de titularidade privada. As zonas afectadas concéntranse fundamentalmente no lado norte e oeste do municipio e próximas ao casco urbano: Monte Pedroso, Figueiras, Romaño, Villestro, Roxos e Vidán.

Por tanto, faise necesario proceder de maneira urxente á reforestación das zonas queimadas, tratando, nunha primeira fase, de minimizar a erosión evitando ao tempo o risco posterior de perda da capa vexetal, afectación de augas, impacto ambiental, etc; tratando de conseguir fixar a capa superficial do terreo que se atopa descarnado e cuberta dunha ampla capa de cinzas. Por isto preséntase adxunto un primeiro proxecto de actuacións de emerxencia das zonas afectadas que figura no informe do Xefe do Departamento de Parques e Xardíns ata un máximo de 341.257,60 euros. 

Por outra banda, avalíanse tamén os xestos explícitos do operativo contra incendios posto en marcha desde o inicio da situación de emerxencia, referidos a persoal, subministros, aluguer de equipos, etc., e que se relacionan no Anexo nº2, ascendendo a un importe inicial de 258.742,40 euros, que se veu incrementado cos gastos correspondentes a estes días.
Tales gastos producidos, así como aqueles necesarios para a restauración das zonas afectadas polos incendios, non estaban contempladas nos Orzamentos Municipais para o presente exercicio. O seu importe total fai difícil encaixar esta suma nas partidas orzamentarias existentes, polo que se fai necesario o recurso ao crédito extraordinario, para darlle a necesaria cobertura financeira, sen prexuízo de recadar tamén a solidariedade e atención das outras administracións públicas, no marco das medidas que se están articulando por parte das mesmas que poidan aportar financiamento para aminorar o compromiso de gasto deste Concello. 

Por todo o anteriormente exposto, esta Alcaldía ten a ben propoñer ao Excelentísimo Concello Pleno a adopción dos seguintes acordos :

1º. Autorizar a apertura dun crédito extraordinario de 600.000 euros para atender os gastos explícitos producidos polo operativo contraincendios desenvolvido durante o pasado mes de agosto (258.742,40 euros) así como para levar fa cabo as actuacións de emerxencia imprescindibles para a restauración de emerxencia de zonas queimadas ata un máximo de 341.257,60 euros, que se explicitan nos Anexos 1 e 2 desta Proposta.
2º. Autorizar a contratación dunha operación de préstamo polo referido importe que garanta de forma inmediata a cobertura financeira do gasto producido e a efectuar con carácter urxente.

3º. Solicitar da Administración do Estado, da Xunta de Galicia e da Deputación Provincial de A Coruña, as axudas e subvencións correspondentes para reparar os danos causados no marco das súas respectivas competencias e regulacións establecidas.
4º. Manter o operativo contraincendios establecido ata tanto non desapareza a situación de risco actualmente existente como consecuencia dos desfavorables factores climáticos (seca, altas temperaturas, ventos, etc.) existentes.

5º. Encomendar ao xefe do Departamento de Parques e Xardíns e á Concellería de Medio Ambiente o seguimento e control do Plan de Restauración das Zonas Queimadas e a elaboración dun completo Informe da Avaliación da situación a 30 de outubro, para a presentación dun plan a curto, medio e longo prazo de actuación medioambiental e a montaxe dun servizo de atención aos afectados para a información e tramitación das axudas a particulares posta en marcha polas Administración do Estado e Autonómica.
É todo canto se ten a ben propoñer. 

